R E L A C I O N

PËR

PROJEKTVENDIMIN “PËR PËRCAKTIMIN E SKEMES SË CERTIFIKIMIT   DHE KËRKESAVE PËR PROCESIN E CERTIFIKIMIT TË PERSONIT”
I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN.

Me hyrjen në fuqi të ligjit nr. 2/2023 “Për gazet serrë të fluoruara”, personat që që ushtrojnë veprimtarinë e tyre në: 

(a) kontroll të rrjedhjeve në pajisjet që përmbajnë gaze serrë të fluoruara në sasi të barabarta ose më të mëdha se 5 ton ekuivalent CO2, përveç rasteve kur pajisja është e mbyllur hermetikisht, (e etiketuar si e tillë) dhe që përmban gaze serrë të fluoruara në sasi më pak se 10 ton CO2 ekuivalent

b) rikuperim; 

c) instalim; 

d) riparim, mirëmbajtje ose shërbim; 

e) çmontim;

duhet të pajisen me certifikatë të posacme.
Në këtë kuadër, qëllimi kryesor i këtij projektvendimi është ngritja e një skeme të qartë dhe të rregulluar për certifikimin e personave që punojnë me gaze serë të fluoruar, në përputhje me detyrimet e vendosura nga Protokolli i Kiotos dhe synimet e Bashkimit Evropian për të reduktuar emetimet dhe për të luftuar ndryshimet klimatike.

Nëpërmjet miratimit të këtij projektvendimi synohet:
1. Reduktimi i Emetimeve të Gazeve Serë: Përmirësimi i menaxhimit dhe kontrollit të gazeve serë të fluoruar për të reduktuar emetimet, duke kontribuar kështu në përmbushjen e objektivave klimatike kombëtare dhe ndërkombëtare.

2. Rritja e Sigurisë dhe Efikasitetit: Duke u siguruar se personat që punojnë me këto substanca janë të trajnuar dhe certifikuar, garantohet  siguria dhe efikasiteti në përdorimin dhe trajtimin e tyre.

3. Përmbushja e Standardeve dhe Rregullave të BE-së: Harmonizimi i legjislacionit kombëtar me standardet dhe rregulloret e Bashkimit Evropian, për të lehtësuar integrimin e Shqipërisë në tregun e brendshëm të BE-së dhe për të siguruar përputhshmërinë me praktikat më të mira ndërkombëtare.
II.     VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.

Ministria e Turizmit dhe Mjedisit ka parashikuar në Planin e Përgjithshëm Analitik të Akteve për vitin 2024 hartimin e projektvendimit “për përcaktimin e skemes së certifikimit dhe kërkesave për procesin e certifikimit të personit”. 
III. ARGUMENTIMI I PROJEKTAKTIT LIDHUR ME PËRPARËSITË,  PROBLEMATIKAT, EFEKTET E PRITSHME.

Shqipëria është angazhuar në reduktimin e gazeve me efekt serrë, përfshirë gazet e fluoruara, nëpërmjet angazhimeve ndërkombëtare dhe kombëtare, si: 

1) Aderimit në Amendamentin e Kigalit të Protokollit të Montrealit, “Për substancat që hollojnë shtresën e ozonit”, nëpërmjet ligjit nr. 91/2018; 
2) Miratimit të ligjit nr.2/2023 “Për gazet serrë të fluoruara”

Projektvendimi “për përcaktimin e skemës së certifikimit dhe kërkesave për procesin e certifikimit të personit që punon me gaze serë të fluoruara ofron një sërë përparësish të rëndësishme. Së pari, krijimi i një kuadri të rregulluar certifikimi rrit nivelin e profesionalizmit dhe kompetencës së personelit të përfshirë, duke garantuar që këta persona të kenë njohuritë dhe aftësitë e nevojshme për të trajtuar këto substanca në mënyrë të sigurt dhe efektive. Së dyti, kjo masë kontribuon në përmbushjen e detyrimeve ndërkombëtare dhe të BE-së për reduktimin e emetimeve të gazeve serë, duke ndihmuar Shqipërinë të arrijë objektivat e saj klimatike dhe të përmirësojë mbrojtjen e mjedisit. Gjithashtu, përmirëson transparencën dhe llogaridhënien në trajtimin e gazeve serë të fluoruar, duke siguruar që të gjitha proceset dhe veprimet të jenë në përputhje me standardet ndërkombëtare. 
Megjithatë, gjatë zbatimit të këtij projektakti mund të lindin disa problematika. Një nga sfidat kryesore është sigurimi i një infrastrukture të përshtatshme për trajnimin dhe certifikimin e personave që ushtrojnë veprimtarinë me këto gaze nga organet që do të ofrojnë certifikimin. Kjo kërkon burime financiare dhe logjistike. Një tjetër sfidë është mbikëqyrja dhe zbatimi i rregulloreve të reja, duke përfshirë monitorimin e personave të certifikuar dhe sigurimin që praktikat e tyre të jenë në përputhje me kërkesat ligjore. Një problematikë tjetër mund të jetë kundërshtimi nga sektori privat që do të përballen me kosto shtesë për shkak të nevojës për pajisje të reja dhe trajnime.

Efektet e pritshme nga miratimi dhe zbatimi i këtij projektakti përfshijnë një reduktim të ndjeshëm të emetimeve të gazeve serë të fluoruar, përmirësimin e menaxhimit të këtyre substancave dhe forcimin e kapaciteteve të Shqipërisë për të adresuar sfidat klimatike. Përmirësimi i standardeve të sigurisë dhe përputhshmërisë rregullatore do të rrisë gjithashtu besimin publik dhe ndërkombëtar në angazhimin e Shqipërisë për një zhvillim të qëndrueshëm. Në aspektin ekonomik, mund të ketë një ndikim pozitiv në krijimin e vendeve të punës në sektorin e trajnimit dhe certifikimit, si dhe në rritjen e efikasitetit të kompanive që ushtrojnë aktivitetin e tyre me gazet serrë të fluoruara ose  pajisjet funksionimi i të cilave mbështetet në këto gaze.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR.
Ky projektvendim hartohet në mbështetje në mbështetje të nenit 100 të Kushtetutës dhe të pikës 1, të nenit 10, të ligjit nr. 2/2023, “Për gazet serrë të fluoruara”, me propozimin e ministrit të Turizmit dhe Mjedisit. Projektvendimi është në harmoni me Protokollin e Montrealit dhe në zbatim të Amendamentit të Kigalit.
Projektvendimi përafron pjesërisht acquis të BE-së.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE).

Projektvendimi përafron pjesërisht acquis në fushën e ndryshimeve klimatike, për reduktimin e gazeve me efekt serrë. Konkretisht përafron modulet e parashikuara në Rregulloren zbatuese të Komisionit EU 2015/2066 dhe Rregulloren zbatuese të Komisionit EU 2015/2067 të 17 nëntor 2015, të cilat do të jenë pjesë e skemës së certifikimit. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Projektvendimi përbëhet nga 13 nene dhe 6 Shtojca. 

Në nenin e parë parashikohet objeki i projektvendimit që është përcaktimi i skemave të certifikimit dhe të kërkesave minimale për certifikimin e personit. Po në këtë nen parashikohet se për cilat veprimtari duhet ti nënshtrohen procesit të certifikimit të interesuarit dhe në cilat pajisje.

Në nenin e dytë jepen përkufizimet për: “Skema e çertifikimit”, “Organi për çertifikimin e personit” dhe Certifikimi i personit” në përputhje më legjislacionin sektorial të akreditimit.

Në nenin 3 sqarohen 4 kategoritë e çertifikimit të personit dhe veprimtaritë që mund të kryej çdo kategori.
Në nenin 4 parashikohen Kërkesat për procesin e certifikimit që duhet të përmbushi çdo person për kryerjen e veprimtarive për operimin dhe funksionimin teknik të pajisjeve që përmbajnë gaze serrë të fluoruara ose funksionimi i të cilave mbështetet në këto gaze.

Neni 5 përmban kërkesat minimale për programet e trajnimit të cilat duhet të specifikojnë për secilin lloj të pajisjeve aftësitë dhe njohuritë e nevojshme praktike e teorike. Programet e trajnimit për personat që kërkojnë të certifikohen për kryerjen e veprimtarive me gazet serrë të fluoruar, përfshijnë:

a) rregulloret e aplikueshme dhe standardet teknike; 

b) njohuritë për parandalimin e shkarkimeve; 

c) njohuritë për rikuperimin e gazeve serrë të fluoruara; 

ç) trajtimin e sigurt të pajisjeve të llojit dhe madhësisë së përfshirë në certifikatë; 

d) informacion për teknologjitë përkatëse për të zëvendësuar ose për të zvogëluar përdorimin e gazeve serrë të fluoruara dhe trajtimin e tyre të sigurt.
Neni 6 Programet e trajnimit sqaron se këto programe hartohen në bazë të kritereve minimale të njohurive dhe aftësive për secilën prej skemave të certifikimit, të përcaktuara në modulet përkatëse I, II, III, IV dhe V.

Në nenin 7 testimi për certifikimin sqaron se organi certifikues organizon kryerjen e testimit, sipas kërkesave të standardit ISO/IEC 17024.
Në nenin 8 “Kryerja e testimit” për secilën kategori certifikimi, do të jetë:

a) një testim teorik me shkrim, që përmban pyetje lidhur me njohuritë sipas skemës përkatëse të certifikimit, të përcaktuara në modulet e parashikuara në shtojcën II, bashkëlidhur këtij vendimi;

b) një testim praktik, ku personi do të kryejë detyrën përkatëse për materialet, mjetet dhe pajisjet përkatëse, të hartuar në bazë të aftësive dhe njohurive të marra për skemat përkatëse të certifikimit, të përcaktuara në modulet e parashikuara në shtojcën II, bashkëlidhur këtij vendimi.

Kandidati vlerësohet se ka kaluar testimin për person të certifikuar nëse ka siguruar më shumë se një minimum prej  (60%) të pikëve maksimale në secilin nga testimet e përcaktuara në këtë nen.
Neni 9 “Vlefshmëria e certifikatës” është parashikuar që certifikata e lëshuar do të ketë afat 10 vjeçar dhe personat e certifikuar nga trupa të akredituara nga shtetet e tjera, në përputhje me nenin 3, do të paraqesë në ministrinë përgjegjëse për mjedisin përkthimin e certifikatës dhe modulit në gjuhën shqipe për njohjen e saj.
Në nenin 10 “Ricertifikimi” parashikon procedurën për ricertifikim pas kalimit të afatit 10 vjecar. Procedura e rinovimit të certifikatës kryhet nga organi certifikues vetëm nëse personi i certifikuar paraqet pranë saj dëshminë e trajnimit që vërteton rifreskimin e njohurive, në trajnime të ndryshme të së njëjtës tematikë, të organizuara nga institucione ndërkombëtare të njohura nga organi certifikues, si dhe nga institucione të arsimit të lartë, që ofrojnë programe studimi të formimit të vazhduar në fushën e gazeve serrë të fluoruara, në përputhje me ligjin nr. 80/2015, “Për arsimin e lartë dhe kërkimin shkencor në institucionet e arsimit të lartë në Republikën e Shqipërisë”.

Neni 11 “Shfuqizimi i certifikatës” parashikohet në rastet kur kompetencat nuk janë ushtruar për më shumë se 2 (dy) vite, personi i certifikuar duhet të marrë trajnim rifreskues para se të lejohet të kryejë kompetencat e njohura me certifikatën e personit; si dhe në rastin e shfuqizimit të “Certifikatës së personit të certifikuar”, emri i tij hiqet nga Regjistri i Personave të Certifikuar dhe personi nuk ka të drejtë të kryejë veprime për operimin dhe funksionimin teknik të pajisjeve që përmbajnë gaze serrë të fluoruara ose funksionimi i të cilave mbështetet në këto gaze.
Në nenin 12 “Njoftim” caktohet Drejtoria e Përgjithshme e Akreditimit për njoftimin e ministrisë përgjegjëse për mjedisin mbi  personat e certifikuar. Dhe 
Në nenin 13 ngarkohet Ministria e Turizmit dhe Mjedisit dhe Drejtoria e Përgjithshme e Akreditimit për zbatimin e këtij vendimi.
Shtojca I parashikon Shtojca formularin e aplikimit për certifikimin e personit
Shtojca II parashikon programet e trajnimit
Shtojca III parashikon formatin për vërtetimin e testimit të personit
Shtojca IV parashikon formatin e regjistrit të certifikatave të personave të certifikuar
Shtojca V parashikon formatin e certifikatës së përsonit të certifikuar
Shtojca VI parashikon formularin e aplikimit për rinovimin e certifikatës së personit të certifikuar
VII - INSTITUCIONET DHE ORGANET QË NGARKOHEN PËR ZBATIMIN E AKTIT.

Institucionet dhe organet që ngarkohen për zbatimin e aktit janë: 

1. Ministria e Turizmit dhe Mjedisit; 

2. Drejtoria e Përgjithshme e Akreditimit
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT.
Projektvendimi u iniciua nga Ministria e Turizmit dhe Mjedisit dhe Njësia Kombëtare e Ozonit. 

Procesi teknik i hartimit të këtij dokumenti filloi në korrik 2023, si detyrim që rrjedh nga ligji nr. 2/2023 “Për gazet serrë të fluoruara” i cili parashikon në pikën 1, të nenit 10, të ligjit nr. 2/2023, “Për gazet serrë të fluoruara”, hartimin e projektvendimit “për përcaktimin e skemës së certifikimit dhe kërkesave për procesin e certifikimit të personit”
Më datë 10 tetor 2023, Ministria e Turizmit dhe Mjedisit organizoi takimin e parë konsultativ me Njësinë Kombëtare të Ozonit dhe Drejtorinë e Përgjithshme të Akreditimit (DPA) për përputhjen e procedurës dhe kritereve sipas legjistacionit kombëtar të akreditimit në përputhje me atë të BE-së. 

Pas diskutimeve me grupin e punës u finalizua drafti i parë dhe u dakordësuan komentet e DPA në gusht 2024.

Ministria e Turizmit dhe Mjedisit organizoi takimin konsultativ për prezantimin e akteve nënligjore, ku ndër të tjera u diskutua më përfaqësues të Njësisë Kombëtare të Ozonit, sektorit privat, doganave, akademisë, projektvendimi “për përcaktimin e skemës së certifikimit dhe kërkesave për procesin e certifikimit të personit”. 
Draft VKM u publikua për konsultim me publikun në regjistrin elektronik (https://www.konsultimipublik.gov.al/ ). 

Me anë të sistemit elektronik e-aktet, projektvendimi do të dërgohet për mendim në Ministrinë e Ekonomisë, Kulturës dhe Inovacionit, Ministrinë e Financave, Ministrisë së Drejtësisë, Ministrinë e Infrastrukturës dhe Energjisë, Ministrinë për Sipërmarrjen dhe Klimën e Biznesit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE.

Miratimi i projektvendimit nuk parashikon të ketë kosto mbi buxhetin e Ministrisë së Turizmit dhe Mjedisit dhe as në buxhetin e shtetit.

MINISTRI


MIRELA KUMBARO FURXHI
Relacion shpjegues për Projektvendimin “Për përcaktimin e skemes së certifikimit dhe kërkesave për procesin e certifikimit të personit”.

